
                                              К  І  Р  І  П  Е
Қазақстан  Республикасындағы  денсаулық  сақтаудың  ең  маңызды  тапсырмаларының  бірі  халықты  жаңа,  эффективті,  зиянсыз, әрі  арзан  дәрілік  препараттармен  қамтамасыз  ету.

Химиялық  қосылыстарды  синтездеу  жолымен  алынатын  препараттардың  жақсы  әсер  ететінін  және  олардың  кең  спектрлі  әсері  бар  екендігі  белгілі.  Бірақ  соңғы  кездегі  түрлі  тәжірибелерден  көріп  отырғанымыздай  адам  ағзасының  табиғатына   жат  нәрсе  болғандықтан  олар  адам  ағзасында  түрлі  аллергиялық,  концерогендік  және  басқа  жанама  реакциялар  туғызып  отырады.
Сондықтан  да  қазіргі  заманғы  медицинада  дәрілік  өсімдік  шикізатынан  алынатын  дәрі  дәрмектерді  қолдану  кең  жолға  қойылып  отыр.
ТМД  елдерінің  фармацевтикалық  өндірістерінің  өз  ара  экономикалық  байланысының  үзілуі  мен  Республикадағы  нарықтық  қиыншылықтар  өзіміздің  фармацевтикалық  өндірістің  кең  дамуына  мүмкіншілік  бермейді, дәрілік  заттардың  жетіспеушілігін  арттырады.            

Қазіргі  кезде  Республикада  барлық  пайдаланып  отырған  дәрілік  препараттардың  5 % - ғана  шығарылады.

Президенттің  № 3621 20.08.1997 жылғы жарлығы  бойынша  фармацевтикалық  және  медициналық  өндірісті  дамытудың  Мемлекеттік  бағдарламасы  бекітілген.  Бағдарламаның  негізгі  тапсырмасы  болып  Қазақстандағы  денсаулық  сақтаудың  шет  елдік  импортқа  бағыныштылығын  жоспарлы  түрде  төмендетуді  өз  еліміздегі  шикізат  ресурстарын  пайдалану  арқылы  іске  асыру  тапсырылған. Фармацевтикалық  өндірістің  дамуындағы  негізгі  мәселе  өсімдік  және  жануар  тектес  дәрі  дәрмектер  алу  болып  есептелуі  керек.

Дәрілік  заттардың  қазіргі  заманғы  арсеналында  өсімдіктерден  алынатын  дәрілік  препараттар  30 % - 40% - ға  дейін,  ал  кейбір  топтарда  70% - ға  дейін  жетіп  отыр  ( әсіресе  жүрек - қан  тамырларының  ауруында,  несеп  жолдарының, бауырдың  патологиясында,  іш  жүргізетін  және  қақырық  түсіргіш  ретінде қолданылатын препараттар).

Қазақстанның  флорасы  және  оның  оңтүстік  региондары  өсімдіктерге  өте  бай  және  де  дәрілік  шикізаттардың  көптеген  түрлерінің  таптырмас  көзі  болып  есептеледі.Ондағы  өсімдіктердің  едәуір  бөлігін  Астерлер  тұқымдасына (Asteraceаe)  жататын  өсімдіктер  құрайды,  олардың  бізге  белгілі  140  туысы  мен 790  түрі  тіршілік  етеді. Бұл  тұқымдасқа  жататын  өсімдіктердің  кейбір  туыстарынан  отандық  медициналық  тәжірибеде  қатерлі  ісіктердің  профилактикасы  мен  оны  емдеуде,  жүрек - қан  тамырлары  мен  асқорыту  жүйелерінің  ауруларында  қолданылатын жоғары эффективті  дәрмектер  алуға  болатындығын  зерттеп   анықталған.
                                                             5


1.1 Астерлер тұқымдасының сипаттамасы

Бұл  тұқымдасқа  жоғарғы  гүлді  формалардың  үштен  бірі  немесе  1000  туысқа  жататын  30 000  түрі  кіреді,  бұлар  жер  шарында  өте  кеңінен  таралған.  Қазақстан  флорасында  бұл  өсімдіктердің  140  туысы  мен  шамамен  790  түрі  кездеседі, ТМД  елдерінде  224  туысы және  3500 – ге  жуық  түрі  өседі.  Бұл  әлемдік  флорадағы  ең  көп  тұқымдасқа  жататын  өсімдік,  бұлар  жоғарғы  сатыдағы  гүлді  өсімдіктердің  10 % - ын  құрайды.

Бұл  тұқымдастардың  өкілдері – бір  жылдық,  екі  жылдық  немесе  көпжылдық  шөптер  мен  жартылай  бұталар,  кейде  бұталар,  шырмауықтар,  ағаштар,  ал  жапырақтары  кезекті,  кейде  қарама – қарсы  немесе  шоқтанып  тұрады,  ал  кейде  сирек   жағдайда  тек  тамыржапырақтары  күлтешесіз  болуы  мүмкін.  Диагностикалық  белгілеріне  түктілігін,  аз және ұсақтүктілігін,  киіз  түктілігін  немесе  жұлдыз  түктілігін  алуға  болады.  Тұқымдары  желмен,  жануарлармен   және  басқа  жолдармен  көбеюге  бейімді.  Бір  өсімдіктегі  тұқымдарының саны әдетте өте көп болады. Астерлер тұқымдасының өсімдіктері жәндіктер  арқылы,  кейде  желмен  тозаңданады.  Олар жынысты, апомиктикалық және  вегетативті  жолмен көбейеді.  Вегетативті  көбею  қосалқы  бүрлер,  сабақ  тамырлары,  партикуляция,  столондары  және  өрмелегіш  өркендері  арқылы  болады.                                               

Гүлдері  ұсақ,  жалпы гүл  тұғырына  жиналып  гүл  шоғыры – себеттен

тұрады,  бұларын  ұсақ  тостағанша  жапырақшалардан  бір  қатар  түзіп  немесе  бірнеше  қатар  түзіп  орналасатын  сыртқы  гүл  орамы  орап  тұрады. Гүл  себеттерінің  формасын  гүл  орамдарынан  анықтауға  болады,  олар  шар  тәрізді,  жартылай  шар  тәрізді,  цилиндр  формалы,  конус  тәрізді,  жұмыртқа  тәрізді  және  жалпақ  болуы  да  мүмкін.  Гүл  себеттерінің  гүл  аяқтары  болады  немесе  олар  отырмалы  орналасады.  Бір  өсімдікте  гүл  себеті  біреу  болуы  мүмкін,  әдетте  олар  бірнеше  немесе  одан  да   көп  болып  күрделі  гүл  шоғырын (масақша,  шашақты,  сыпыртқы  тәрізді,  қалқанша)  құрайды.

Астерлер  тұқымдасының  өсімдіктері  эволюциялық  жағынан  біріккен  өсімдіктер.  Қазақстанның  өсімдік  жабынын  құраудағы  Астерлер  тұқымдасының  ролі  ерекше. Бұл  тұқымдасқа  жататын  өсімдіктер  түрлі  экологиялық  және  географиялық  жағдайларда  тіршілік  етеді  ( ксерофиттер,  мезофиттер,  психрофиттер,  галофиттер, хазмофиттер, литофиттер,  псамофиттер  және  басқалар).

Астерлер тұқымдасы өсімдіктері арасында тәжірибе жүзінде өте бай өсімдіктер көп. Бұл тұқымдастарда фенолды қосылыстар өте көп таралған. Бұлардың барлық түрлерінде флавоноидтар, оксикорич қышқылының туындылары, полисахаридтер кездеседі. Мұнда терпеноидтар мен эфир майлары да жиі кездеседі. Соңғы кездері фитоэкдизонды түрлер және иммунды-радиопротекторлық қасиеті бар заттар анықталған. Бұл тұқымдастарда алкалоидтар, ерекше лактондар, гликозидтер және басқа да көптеген қосылыстар кездеседі. Бұл тұқымдастардың кейбір өкілдерінің 

көмірсулар қорларын инулин күйінде жинақтайтын қасиеті бар. Құрамында стафилококктың кейбір түрлеріне қарсы әсер ететін антибиотикалық заттары бар осы тұқымдастың өсімдіктері анықталған.

Бұл тұқымдастың өсімдіктерінің медико-биологиялық маңызы зор. Астерлер тұқымдасының көптеген өкілдері медициналық тәжірибеде түрлі аурулардың профилактикасы мен емдік мақсатта дәрі-дәрмектер алу үшін кеңінен қолданылады. Астерлер тұқымдасынан алынатын препараттардың жүрек-қан тамырлары ауруларында (кордигид, целанид), бауыр ауруларында (фламин,танацехол), олар қатерлі жаңа өскінді емдеуде жинақтар мен микстуралардың құрамына енген (М.Н.Здренко микстурасын дайындауға арналған №1,2 жинақтар), асқазан-ішек ауруларында (алантон,калефлон), ауыз қуысы мен тыныс алу жолдарының ауруларында (ротокан,ромазулан), тірек-қозғалыс аппараттарының ауруларында (артрит,артроз, ревматизм,остехондроз) қолданылатын қасиеттері бар.

Астерлердің түрлерінің жем ретінде, әсел алу үшін, каучукты, инсектицидті қасиеттері халық шаруашылығының түрлі саласында қолданылады.

Шағыртікен туысы – Onopordon L.   

Шағыртікен – Onopordon L. Compositae Zisere (Asteraceae) тұқымдасының өсімдігі, жер шарының көптеген бөліктерінде кең таралған, әсіресе Батыс Еуропада, Украинада, Кауказда, Иранда, ТМД көп бөліктерінде кездеседі.         ТМД флорасында шағыртікеннің 10 түрі бар. Ал Қазақстанда оның 2 түрі ұшырасады, бұлар:

1. Кәдімгі шағыртікен немесе тікенді шағыртікен – Onopordon acanthium L.

2. Жұқа қабыршақты шағыртікен – Onopordon leptolepis DC.

         Бұл өсімдіктер әдебиетте халық медицинасында қолданылатын өсімдіктер ретінде белгілі.

Түйетікен туысы – Carduus L.
          Түйетікен – Carduus L. Compositae Zisere (Asteraceae) тұқымдасының өсімдігі, жер шарының көптеген бөліктеріне кең таралған, әсіресе Батыс Еуропада, Солтүстік Африкада, Кауказда, Иранда, ТМД көп бөліктерінде кездеседі. ТМД флорасында түйетікеннің 31 түрі бар. Ал Қазақстанда оның 8 түрі ұшырасады, бұлар:

    1.Иілген түйетікен – Carduus nutans L.

    2. Термер түйетікені - Carduus Thoermeri Weinm.                                            
         3. Бұйра түйетікен -  Carduus crispus L.   

         4. Жіңішке бас түйетікен – Carduus stenocephalus Tamamsch.

         5. Имек түйетікен – Carduus hamulosus Ehrh.

         6. Имектеу түйетікен – Carduus uncinatus M.B.

7. Шишкин түйетікені– Carduus schischkinii Tamamsch.                    
8. Ұсақбасты түйетікен – Carduus pycnocephalus L.
 Осы туыстың өсімдіктері препараттарының қолданылуы жөніндегі мәліметтерге қарағанда, дәрілік мақсатта жиі қолданылатындары Carduus nutans L.,Carduus  Thoermeri Weinm.ал қалғандары сиректеу.

 1.2 Шағыртікен және түйетікен туыстарының ботаникалық сипаттамасы және таралу ареалы

Онопордон, Шағыртікен туысы - Onopordon L. гүл себеттері гомогамды, гомохромды, гүл табандарының ұшында біреу немесе бірнешеден орналасқан, шар тәрізді, гүл орамдары черепица тәрізді, ұштары созылып барып үшкір тікенді болып біткен, жатыңқы немесе шалқайыңқы немесе жабыса орналасқан, жіңішке немесе кең болуы да мүмкін, етженді немесе ағаштанған, сырты түкті немесе жалаңаш болады, ал гүл табаны ұялы, ұяларының шеттері тісті болады, гүл тәжі жоғары жағынан беске бөлінген, күлгін, алқызыл, сарғыш немесе ақ түсті; аталықтарының жіптері сыртқы жағынан жалаңаш немесе аздаған түкшелері бар, тозаңқаптарының жоғарғы қосалқылары ұзынша тұмсыққа немесе бізге ұқсайды, ал төменгілері тұмсық тәрізді, қырқылған немесе түзу болып келеді, бағаналары ұзын, тұқымдарының ұзындығы ұзынша немесе кері жұмыртқа формалы, қабырғалы, көлденең әжімделген, түсі бурыл не сұрғылт, кейде дақты болады, жоғарғы ауданы бұдырылы, ал төменгісі тегіс немесе аздап қырқылған, айдарлары көп қатарлы түктерден тұрады, ал түктері түбі жағынан сақина құрайды, сақинасы түгелімен түсіп тұрады.
Екі жылдық, кейде көпжылдық, биік, өткір тікенді, кезектесе орналасқан ірі, тікенді, жасыл не түкті жапырақтары және кең-қанатты сабағы бар шөптер.     
Тікенді шағыртікен (Onopordon acanthium L.) – биіктігі 30-200 см-ге дейін болатын, ұршықтанып тармақталған тамыры жақсы дамыған екі жылдық, өткір тікенді шөптесін өсімдік. Өсімдіктің сабақтарының сырты торланып түктелген немесе жалаңаш, жоғары қарай қанат тәрізді көтерілген, қанаттары кең, ойықтанып, ал ұштары кең үшбұрышты салалы тікендермен және ірі, мықты, сары түсті тікендермен аяқталған. Жапырақтарының аумағы әртүрлі, төменгі жапырақтары ұзынша немесе кең жұмыртқаға ұқсап сағағына қарай жіңішкеріп біткен, ал ортаңғылары мен жоғарғылары жұмыртқа немесе жұмыртқақауырсын тәрізді. Барлық жапырақтары дерлік қауырсынды-салалы формалы, ал шеттері тісті болып, тістері өткір тікенмен біткен. Жапырақ тақталарын екі жағын сұрғылт-торланған түк басқан, төменгі жағы кейде жалаңаш жолақтанып торланып тұрады.

Гүл себеттері сабақтарының ұшында 2-3-тен, кейде біреуден орналасқан шар тәрізді домалақ шеңберінің диаметрі 3-5см болып келген. Гүл орамдары піспеген себеттерінде торлана біткен кейіннен жалаңаштанып көк жапырақшаларының күлтешелерінің шеттері кірпікшелі, жоғары ұшында сары тікендері болады. Гүл тәжі алқызыл. Тұқымдарының түсі сұрғылт-қоңыр, 

сырттарында сиректеу түктері бар. Маусымнан қыркүйекке дейін гүлдейді, тамызда жеміс береді [сурет 1].
Тікенді шағыртікеннің Қазақстанда өсетін түрлерінің бір-бірінен айырмашылықтары бар. Мысалға, Тікенді шағыртікеннің жапырақтары екі жағынан жалаңаш не аздаған түктері торлана біткен, ал жұқа қабыршақты шағыртікеннің жапырақтары екі жағынан да қалың түктелген.

Жоғарыда келтіріліп отырған морфологиялық белгілері шағыртікеннің басқа түрлерінен зерттеліп отырған түрді ажыратуға мүмкіндік береді.

Тікенді шағыртікен – Onopordon acanthium L. Ресейдің еуропалық бөліктерінде, Украинада, Арменияда, Кауказда, Орта Азияда, Батыс және Шығыс Сібірде кездеседі. Ол Оңтүстік және Орталық Еуропалық елдерде, Балканда, Турцияда, Иранда және Ауғаныстанда таралған.

Қазақстанда шағыртікен көптеген аймақтарда, әсіресе Оңтүстікті, Ертіс маңында өседі, Маңғыстау мен Мойынқұм құмдарында, Балқаш Алакөл бассейндерінде; Жоңғар, Іле, Кетмень, Күнгей, Теріскей Алатау, Шу-Іле тауларында, Қырғыз Алатауында, Қаратауда, батыс Тянь-Шаньда кездеседі .
Шағыртікен – арамшөпті өсімдікке жатады, ол таулы жерлерде, құмда, ашық жерлерде, құрғақта, жол жиегінде, үй маңында, фермалар маңында, қоқыста, сайларда, тау шатқалдарында, теңіз деңгейінен 2100м биіктікке қарай өрмелеп те өсе береді.          

Жоғарыда келтірілгендерден мынадай қорытынды жасауға болады: Шағыртікен (сонымен бірге оның Тікенді шағыртікен түрі) Қазақстан Республикасының территориясында кеңінен таралған.

Түйетікен туысы – Carduus L. – гүл себеттері гомогамды гомохромды, аздаған (10-12) не көптеген (100), қос жынысты, гүлдерінің көбірек бөлігі жемісті гүлдер, гүл орамдары шар тәрізді, жұмыртқаға не цилиндр тәрізді черепицаға ұқсас қандауыр  не ұзын-біз сияқты күлтелері жабыса не шалқая, ал кейде тізе сияқты майыса үшкір тұмсықтарымен орналасқан, ішкі күлте жапырақшаларының жоғары жартысы кейде боялған, көбінесе тікенсіз, пленкалы, тісті, барлық гүл орамдары жалаңаш не бірклеткалы тікеншелермен немесе ұзын торланған түктермен әр түрлі түктелген; гүл табаны жалпақ не аздап майысыңқы, үстін қалың ұзын тікеншелер басқан; гүл тәжі түтікше-бокал тәрізді, гүл тәжінің қалақшалары жіңішкеленген қандауыр, үстіңгі жағы иілген; аталығының жіпшелері түкті, тозаңқаптары тілшелер не қосалқылардан тұрады, аналығының қысқа жақын орналасқан қалақшалары бар, тұқымдарының ұзындығы 3-6 мм, ұзынша, жұмыртқа тәрізді, кері-тұмсықшалы, көбірек не аздап цилиндрге ұқсас, жалтыр, зәйтүн не күңгірт-қоңыр түстес, майша                           жылтырайды, сирек жінішке көлденең сызықтары орналасқан, қызғылт сарғыш, қызғылт, күлгін кейде ақ түсті не сарғыш гүл тәжі түскеннен кейін тұқымының бетінде нектарникке ұқсас бұдырмақ қалады; гүл шашақтары көп қатарлы тікеншелерден тұрады, олардың түбі сақина тәрізді бітісіп кеткен, тұқымнан оңай бөлінеді.

Бір, екіжылдық кейде көпжылдық өткір тікенді шөптер, жапырақтары кезектесе орналасқан, шеттері бүтін, қауырсын-салалы, қауырсын-бөліктен не бөлек жапырақтардан тұрады, олардың ұштары және шеттері тікенді болып келген.

Шағыртікеннің гүл шоғырынан алынған тұнбаның ағзаның сыртқы ортаның кейбір қолайсыз факторына (тұрақтылығын) төзімділігін жоғарылататынын эксперименттер дәлелдеп берді.               
Бұйра түйетікен – Carduus crispus L.- Астерлер тұқымдасына жататын өсімдік. Бұл тамыры ұршық тәрізденіп орналасқан екі жылдық өсімдік, сабағының ұзындығы 60-200 см-ге дейін жетеді, сабағы тіктеніп жеке дараланып оның сыртын торлана түк басқан,жоғары ұшына қарай тармақталып бұталанып өскен, бұталары қабырғаланып жіңішке қанаттар тәрізді орналасқан, ал қанаттарының шеттері ойық тістеніп немесе өткір тікенді. Жапырақтарының ұзындықтары 4-11 см-ге дейін, төменгілерінің формалары жұмыртқа тәрізді, ойық қауырсынданып шеттері ойық тісшелерден тұрады, сағағына қарай жіңішкеріп біткен, ал қалған жапырақтары ұзын қауырсын қияқ тәрізді немесе қауырсын тәрізді салаланып, салалары ойық тіспен біткен, барлық жапырақтарының шеттерінде ұсақ майда жұмсақтау тікендері орналасқан, жапырақтарының астыңғы бетін сұрғылт не ақшыл түк басқан, гүл себеттері болса 2-5-тен сабақтары мен бұталарының ұшында отырмалы орналасқан немесе қысқа қанат тікенді гүл табандарына орналасқан, гүл орамдарының формасының шеңбері 1 см-ге дейін жұмыртқа тәрізді, гүлдерінен сәл қысқалау, гүл күлтешелері көп қатарлы түзу тікендерден тұрады, олардың жоғарғы ұштары қысқа тікенмен біткен, ал ішкі жапырақшаларының түсі ақшыл көкке боялған, ал ұштарында тікендері болмайды, гүл табандары жалпақ, сыртын қалың қылшықтар басқан. Барлық гүлдері қос жынысты, гүл тәжінің түсі күңгірт қызыл күрең, кейде ақ түсті, ұзындығы 12-16мм, гүл тәжінің түтігі жіңішке, доғасына тең немесе одан аздап қысқалау, доғасының бөліктері жіп тәрізді созылып біткен, аталық  жіптері түкті, тозаңқаптарының қосалқылары бар, діңгегінің тармақтары қысқалау. Тұқымдарының ұзындығы 3-4 мм-ге дейін болады, формасы ұзынша,екі бүйірінен сығылыңқы келген, сыртқы бетінде жұқа ұзына бойына айғыздалған сызықтары бар, ал көлденеңінен әжім басқан, жалаңаш, ашық-бурыл түсті, түп жағынан сақинаға ұқсап көрінетін көп қатардан орналасқан тісті түктерден тұратын, төгіле орналасқан үлпілдектері бар. Маусымнан қыркүйекке дейін гүлдейді [сурет 2].
Бұйра түйетікенді оның басқа түрлерінен төмендегі белгілеріне қарап ажыратуға болады: оның сабақтары едәуір тармақталып,гүл орамдары жіңішке қияқ тәрізденіп,біртіндеп доға тәрізді жайылған немесе тік, ал тұқымдарының 

ұзындығы 3-4мм.                                                                                  

Бұйра түйетікен – Carduus crispus L. Қазақстанның Семей, Көкшетау, Торғай, Қызылорда облыстарында, Ертісте, Каспиде, Батыс ұсақ шоқыларында, Ұлытауда, Іле Алатауында кездеседі.

Бұл өсімдік сонымен бірге Ресейдің еуропалық бөліктерінде, Кауказда, Орта Азияда, Тибетте, Иранда, Болгарияда, Солтүстік Америкада, Батыс және Шығыс Сібірде, Қиыр Шығыста, Алтайда таралған. Арам шөп ретінде егіс даласында, жол жиегінде, үй маңында, шалғындарда, өзен маңында өседі.

Тікенді шағыртікеннің және Бұйра түйетікеннің Қазақстанда таралу ареалын әдеби мәліметтерге және ҚР. ҒА. ботаника институтының гербариилерінің флористикалық катологтарының мәліметтеріне сүйене отырып зерттедік [сурет 3].

Ескерту: 
( - Тікенді шағыртікен - Onopordon acanthium L.
                                                             ( - Бұйра түйетікен - Carduus crispus L. 

Сурет 3 - Onopordon acanthium L. және Carduus crispus L. өсімдіктерінің Қазақстанда таралуы
14 

1.3 Тікенді шағыртікен мен бұйра түйетікеннің анатомо-

морфологиялық құрылысы

1.3.1 Тікенді шағыртікен – Onopordon acanthium L.

Шикізаттың  сыртқы белгілері

Кептірілген шөбі сабақ ұштарынан,жапырақтары мен гүл себеттерінен тұрады.Жапырақтары кезекті,отырмалы сабағын орай орналасқан,кейде олардың қысқа қанатты сағақтары болады,сопақша қияқты,шеттеріндегі тістері тегіс емес,түстері сұрғылт-жасыл,ал жапырақ негіздеріне қарай торлана-түктеніп әсіресе төмен жағына қарай шығыңқы жүйектер орналасқан. Гүл себеттері жеке-дара,жоғарғы жапырақтарының арасынан жартылай көрініп тұрады,төменгі жағы жоғары ұшына қарағанда кеңірек, гүл орамдары кең қияқты, тістері өткір, ішкілері етжеңді және өткір тікенектері бар.Гүлдерінің түсі күлгін,ортаңғы гүлдері түтік тәрізді формада, қос жынысты және бес салалы; шеткілері жыныссыз әрі үшсалалы. Гүл табаны жалпақ және тікенді-түктері бар; тұқымдарының қанатшаларында тікен басқан. Иісі жоқ, дәмі ащы.

Микроскопия

Жапырақтың жоғары бетінің эпидермис жасушаларының [1] бүйір қабырғалары әлсіз бүгілген; ал төменгі бетіндегілері едәуір бүгілген [2]; устьицалары екі жағында да бар оларда 3-5-тен ілеспелі жасушалар болады; түктері [4] жәй көп жасушалы; жұқа қабырғалы және де жүйекті көп жасушалы, жұқа қабырғалы және жүйекті көп жасушалы қысқа аяқты; жүйектері күрделігүлділер типтес.

Жапырақтың көлденең кесіндісінен [3] оның изолатеральды құрылысы көрінеді (екі жағынан палисадты ұлпа, ал ортасында кезекті ұлпа орналасқан); жапырақ жүйкелеріндегі түтікті-жіпше тәрізді шоқтары стереидтермен жалғасып жатыр. Тозаңқап дәндері домалақ, ірі, үстіңгі беттері нүктеленіп біткен [5]. Сабақтың көлденең кесінділерінен аздап үлкейту арқылы [6] түкті эпидермис, колленхима қабаты, паренхима, ксилема мен флоэмадан және қоршаған стереидтен тұратын өткізкіш шоқтар көрінеді; сабақтың өзегінде паренхималы ұлпалар орналасқан [сурет 4].

[image: image4]
Сурет 4 - Тікенді шағыртікен – Onopordon acanthium L. шөбінің микроскопиясы

1. Жапырақтың жоғары эпидермисі (230х); 2. Жапырақтың төменгі эпидермисі; 3. Жапырақтың көлденең кесіндісі (230х); 4. Түкшелері: а-жай, б-безді (230х); 5. Тозаң (230х); 6. Сабақтың көлденең кесіндісі: а – эпидермис түкшелермен, б – колленхима, в – қабықтың паренхимасы, г – стереидтер, д – флоэма, е - өткізгіш шоқтардың ксилемасы, ж - өзек          

1.3.2  Бұйра түйетікен – Carduus crispus L.
Шикізаттың сыртқы белгілері

Өсімдіктің жер үсті бөліктерін гүлдері мен жапырақтарынан тұратын биіктігі 40см сабағы құрайды. Жапырақтары ойық-тісті немесе қалақша, ойық тісті қалақшалардан тұрады. Төменгі жапырақтары қысқа сағақты ал қалғандары отырмалы ұзындықтары 4-8, ені 2-5см, төменгі беттері торланып біткен. Жапырақ шеттерінде жұқа тікенектері орналасқан. Жапырақтарының түктері біркелкі емес: үстіңгі қабаттың жапырақтары торланып түктелген, ал төменгілері түгел жалаңаш. Сабақтары тік, жоғары бөліктері тармақтанып, аздап торланған, қанатты, қанаттары ойық-тісті, шеттерін жұқа тікенектер жауып тұр. Гүл шоғырлары ұсақ гүл себеттерінен тұрады, олардың гүл диаметрлері 1,5-3см, гүлдері тік сабақ ұштарында тығыз орналасқан, олардың қанаттары бар және шеттерінде тікендер орналасқан. Гүл орамдары ұзын біз тәрізді, аздап шалқайыңқы, түп жағының ені 1-1,5мм, жоғары жартысының ішкі және сыртқы бетін ұсақ, жатыңқы торлана біткен түктер басқан, сыртқылары шалқайыңқы жасыл, ішкілері тік күлгін түсті.

Микроскопия

Жапырақтарын үстіңгі бетінен қарағанда эпидермис жасушалары анық көрінеді, олар ірі қабырғалары тік немесе аздап майысыңқы (1А-сурет), жапырақтың астыңғы жағының эпидермистері қатты айналмалы жасушалардан тұрады. Кей жерлерде жасушалар анық көрінетін қалың қабықтан тұрады (1Б-сурет).Жапырақ саңылауларының саны көп, олар домалақ не сопақ болып келеді. Бұларды 3-5-6-дан тұратын устьицааралық жасушалар қоршап тұрады (көбіне 3-тен), бұл жасушалар өз эпидермалық жасушаларынан формасына қарай ажыратылады.Түктері сирек орналасқан, жәй 3-4 жасушалардан тұрады (1А,Б-сурет). Түктерінің түп жағы үстіңгі беттен көтеріңкі орналасқан. Түктері қысқа жасушалармен өте ұзын жіңішке өте майысқан жасушалардан тұратын көп жасушалы аздаған бірқатардан тұратын жасушалы негізден тұрады. Соңғы жасуша жиі үзіліп отырады сондықтан дайындалған препараттан түктердің негіздерін жиі жатыңқы мүшелермен байқауға болады. Жүйке бойына эпидерма жасушалары созылып жатады, түктері де сол тәрізді. Бірақ олардың негіздері көптеген жасушалардан тұрады [5-6] (1В-сурет). Мезофиллдері аздап созылған.Қоршағыш паренхима бір қатарлы, жұмсақ. Олардың жасушалары үлкен емес, биік олар жапырақтың 1/3 бөлігін алып жатыр. Ал мезофиллдың қалған бөліктерін бос кеуекті паренхима алып жатыр, ал олар қалақ тәрізді орналасып ірі жасушааралық аэренхима типтес кеңестік түзеді (1А-сурет). Жапырақтың шеттерінде көп клеткалы түктер қоршап тұр. Кейде ақырғы жасушаларда жатыңқы мүшелермен бірге ядролары жақсы көрініп тұрады (1Г-сурет) [сурет 5].         

[image: image5]
Сурет 5 - Бұйра түйетікен – Carduus crispus L. жапырағының жоғарғы (А), төменгі (Б, В) эпидерма және жапырағының шеті (Г)

Белгілер: Эп. – эпидерма; Қ.т. – қарапайым көпжасушалы түк; Қ.а.т. – қарапайым айналмалы түк; Аэр. – аэренхима; С – саңылау-лар; Я - ядро          

1.4 Тікенді шағыртікен және бұйра түйетікен өсімдіктерінің химиялық құрамы

Біз зерттеп отырған өсімдік туралы бұдан бұрынғы зерттеу мәліметтерін қарастыра келе білгеніміз оның химиялық құрамы аз зерттелген.

Төменде Тікенді шағыртікеннің химиялық құрамын анықтау мақсатында зерттеу жұмыстарына талдау келтірілген. Бұл жұмыстарда Onopordon acanthium L. өсімдігінің құрамында инулин, сапониндер, аздаған мөлшерде алкалоидтар (0,5%) және сесквитерпенді лактон- аркциопикрин бар екендігі көрсетілген. Бұл жұмыс авторлары Тікенді шағыртікен тұқымдарында 33%-ға дейін майлы кебуші майлар, ал жапырағында аз мөлшерде алкалоидтар және сесквитерпенді лактон-аркциопикрин – С19Н21О6 бар деп жазады. Грисюк Н.М. авторластарымен бірге өсімдіктің жер үсті бөліктерінде сапониндер, ақуыздық заттар, көмірсулар мен аскорбин қышқылы, ал бір жылдық өсімдік тамырларында крахмалдың едәуір мөлшері бар деп көрсеткен. Шағыртікенге фитохимиялық зерттеу жасаған автор өсімдіктің жер үсті бөліктерінде биологиялық белсенді заттардың бағалы комплексы бар деп жазады, алдын-ала зерттеулерден үштерпенді сапониндер, флавоноидтар, алкалоидтар, моно-, олиго- және полисахаридтер, сонымен қатар органикалық қышқылдар табылған. Авторлар жұмысында тікенді шағыртікен өсімдігінің гүлдері мен жапырақтарында алкалоидтар, лактон-аркциопикрин, сапониндер, ащы заттар бар деп жазады. Зерттеушілер тікенді шағыртікен жапырақтарынан лактон С19Н24 О6 бөліп алған және оның құрылысы мен конфигурациясын анықтаған.

Бұл өсімдіктің тұқымдарының химиялық құрамын зерттеуде біршама көп жұмыстар жасалынған. Бұл бағыттағы Өзбекстан ғалымдарының соңғы үш онжылдықта жасап отырған жұмыстарын айта кету керек.

Ульченко Н.Т. өзінің әріптестерімен бірге өсімдіктің (Onopordon acanthium L.) ұсақталған тұқымдарын экстракциялау арқылы май алған, кейіннен бұл майдан парафинді көмірсулар: С33 – С25 ; С18 – С17; олефинді көмірсулар: С18:1; С18:2; С18:3; С17:1; С17:2; С17:3; майлы қышқылдардың этилды эфирі С32:0; С31:0; С30:0; С29:0; молекулярлық салмағы 412,414 және 400 болатын стериндер, спирттер α-амирин және лунеол мен олардың табиғи ацетаттары бөлініп алынды. Майлы қышқылдар: С31:0, С29:0  алғаш рет табиғи қосылыстар ретінде анықталған. Тұқымдардың нейтралды липидтерінің құрамы анықталған, сонымен қатар липидтерге моноэпокси және моногидроксиацил-

глицериндер формасында кездесетін эпокси-гидроксиқышқылдарының құрамы мен құрылысы зерттелген. Зерттеліп отырған тұқымның липидтер қорының гидроксиацилглицериндерінің құрамында ұзындығы С14-ден С18- дейін күрделі изомерлі құрамды қос байланыстар саны 0-2, 24-моногидроксиқышқылдар бар екендігі анықталған.

Onopordon acanthium L. өсімдігінің химиялық құрамын зерттеу туралы басқа мәліметтерді бізге белгілі әдебиеттерден кездестірмедік.

Сонымен, қолда бар әдеби мәліметтерді сараптай отырып бізге белгілі болғаны, бұл өсімдіктің халық медицинасында түрлі ауруларды емдеуде кеңінен қолданылатындығына қарай бұл өсімдіктің құрамының күрделі және онда көптеген заттардың бар екендігіне күмән жоқтығына қарамай бұл өсімдіктің химиялық құрамына систематикалық тұрғыдан зерттеулер жүргізілмеген. Осыдан барып біздің алдымызда туындайтын өте маңызды үлкен мәселенің бірі ол – тікенді шағыртікеннің құрамын жете зерттеп ондағы жаңа заттарды тауып анықтау арқылы оның фармакологиялық қасиеттерін негіздеу.

Әдебиеттерде бұйра түйетікеннің химиялық құрамы туралы мәліметтер аз берілген.Авторлардың жұмысында бұл өсімдіктің тамырларында инулин, тұқымында 21-29 %-ға дейін майлы, жартылай кебетін майлар бар делінген. Бұл жайында басқа да авторлардың жұмыстарында жазылған.

Carduus nutans L. және Carduus acanthoides өсімдіктерінің химиялық құрамы туралы біраз мәліметтер берілген. Біздегі қолда бар әдебиеттерде бұйра түйетікеннің химиялық құрамы туралы мәнді ештеңе келтірілмеген.
Біздің зерттеуіміздің негізгі  міндеттерінің бірі бұйра түйетікеннің   химиялық құрамын оның құраушы бөліктерін анықтау жолында терең зерттеу жүргізу болып отыр.

1.5  Шағыртікеннің және түйетікеннің фармакологиялық қасиеттері

Әдебиеттердегі зерттеу мәліметтеріне қарағанда Тікенді шағыртікен препараттарының жүрек жұмысын жақсартатын, жүрек қағысының күшін жиілететін, артериялық тонусты жақсартатын, перифериялық қан тамырларын тарылтатын қасиеті бар. Аз дозада бұл өсімдік препараттары орталық нерв жүйесін қоздырады, ал үлкен дозада тәжірибе жүзінде оны тежеп отырады. Шағыртікеннен алынатын сөлдің антимикробтық белсенділігі бар және оның стафилакоккпен басқа да микроорганизмдердің өсуін тежейтін қасиеті бар. Бұл препараттар жұмсақ бұлшық еттің тонусын жоғарлатады. Сонымен, өсімдік препараттарының қан тоқтататын, жараны жазатын, ісікке қарсы, тырысуға қарсы, тыныштандырғыш, несеп айдайтын, микробқа қарсы әсері бар.

Жапырақтары мен гүл себеттерінен алынатын қайнатпасы орталық нерв жүйесін қоздырады, жүректің жұмысын жақсартады, несептің бөлінуін күшейтеді, жұмсақ бұлшық еттердің (асқазанның, ішектің, өт қабының) тонусын көтереді, аздап қан қысымын көтереді, қан тоқтататын, микробқа қарсы әсер етеді.

Тәжірибе жүзінде шағыртікеннің препараттары зиянсыз және ұзақ уақыт қолдану барысында жанама әсер бермейтіндігі дәлелденген.

Тікенді шағыртікен өсімдігінің фармакологиялық қасиеттері туралы мәліметтердің аз жарық көруіне қарап бұл өсімдіктің осы уақытқа дейін мамандардың зерттеу объектісі болмағанын айтуға болады. Сондықтанда бұл 

өсімдікке деген қызығушылық бізде ерекше және де бұл өсімдік бізге жақын, себебі біздің регионда өте кең таралған. 

Сонымен, біздің зерттеуіміздің міндеттерінің бірі тікенді шағыртікеннің    жер үсті бөліктерінің (жапырақтары, гүлдері, гүл себеттері) препараттарын фармакологиялық зерттеу.

Информациялық зерттеулердің нәтижесінде біз зерттеп отырған Carduus crispus L. өсімдігінің қабынуға қарсы әсері бар екендігі туралы айтылған 
жұмыс табылды, бұған қосымша өсімдіктің тырысуға қарсы қабілеттері бар екендігі туралы мәліметтер де белгілі.

Біздегі қолда бар әдебиеттерден мұнан басқа мәліметтер табылмады. Осыдан келіп,біздің зерттеуіміздің негізгі міндеттерінің бірі бұйра түйетікенді егжей- тегжейлі терең фармакологиялық зерттеу болып отыр.

1.6 Шағыртікенді және түйетікенді ресми және халық медицинасында қолдану

Тікенді шағыртікеннің емдік қасиеттері туралы халық медицинасына өте ерте кезден белгілі.Абу Али ибн Сино өз кезеңінде өсімдіктің тамырынан жасалған қайнатпаны әйелдерге қан кетуде, асқазан мен бауыр ауруында пайдалы деп есептеген.

Кейбір алыс шет елдердің халық медицинасында шағыртікеннің жас сөлін қатерлі ісікті алып тастағаннан кейінгі метастазаның профилактикасы, яғни алдын-алу үшін (терінің қатерлі ісігінде), асқазан және 12-елі ішектің жарасында, скрофулезде, тері туберкулезінде, теміреткіде пайдаланған.

Шағыртікеннің жапырақтары мен гүлдерінен алынған тұнбасы немесе ұнтақ несеп қапшығы мен несеп жолдарының ауруларында, сонымен бірге қабыну кезінде, офтальмологиялық тәжірибеде де қолданылады.

Өсімдіктің тамырларынан алынатын қайнатпаны бырыстырғыш ретінде және несеп айдайтын қасиетіне қарай пайдаланады. Тәжікстан халық медицинасында тікенді шағыртікеннің жапырақтарын бырыстырғыш, несеп айдағыш, жараны жазатын қасиеттері ретінде: іріңді жараларда,фурункулдарда, экземада, лишайларда өсімдіктің жас жапырақтарын сүтке салып езілген күйінде жараға жағу арқылы пайдаланады. Тікенді шағыртікеннің үлкен сүйелшөппен қосылып іріңді жараларда қолданылатыны туралы және жеке өзінің жөтелде, демікпеде, сарпта, сіреспеде кең қолданылатыны туралы да мәліметтер белгілі.
Шағыртікеннің жапырақтары мен гүл шоғырынан алынған тұнбалары мен қайнатпаларының іріңді жараларға, қабынудан болатын ісінулерде сыртқа компресс ретінде немесе жараларды жууға пайдаланады. Жапырақтары мен гүлдерінен алынатын тұнбаны көздің сырқаттарын емдеуге пайдаланады.

Болгария халық медицинасында шағыртікен шөбінен алынған қайнатпаны жүрек қаққанда, жөтелде, демікпеде, тері сырқаттарында пайдаланады.                      
                                                    21 
Өсімдіктің жапырақтары мен гүл себеттерінен жасалынған қайнатпаны халық медицинасында онкологиялық ауруларда қолданылады деген мәліметтер де бар. 

Мысалы, жатыр ісігінде төменде берілген технология бойынша дайындалған қайнатпаны пайдаланған дұрыс: 20г.құрғақ гүл себеттері мен жапырақтарына 200мл су құйып, 10 мин. қайнатып, суытып, сонан соң оны сүзіп алып, 1 ас қасықтан күніне 3-4 рет қабылдау арқылы қатерлі ісіктерді емдеуге, сонымен бірге жүрек әлсіздігін, сарапты, несеп қапшығының қабынуын, көтеуді емдеуге болады. Осы қайнатпаны сыртқы жараларды, ұзақ жазылмайтын жараларды жазуға қолданады.

Бұл өсімдіктің жапырақтарының тұнбасы несеп қапшығының және несеп жолдарының қабынуында, түрлі ісінулерде, қабынуда, көтеуде қолданылатыны туралы мәліметтер белгілі. Мұндай жағдайларда тұнбаны төмендегі әдіспен дайындайды: 2 ас қасық құрғақ шикізатқа 1 стакан ыстық су құйып, су моншасында 15 мин қайнатып, 45 мин. суытып, оны сүзіп алады. Тұнбаны 1/3 стаканнан күніне 3 рет тамақтан кейін ішеді. Несеп қапшығының қабынуы кезінде бұл тұнбаны 1 ас қасықтан күніне 3 рет ішеді. Осы көрсеткіш бойынша жапырақтарының ұнтағын (тікендерінен тазартылған) күніне 3 рет 1 шәй қасықтан ішеді. Осы тұнбаны сыртқы іріңді жараларға, тері ауруларында компресс күйінде пайдаланады.

1 ас қасық ұсақталған жапырақтары мен гүлдерінің жинағын алып, оған 1 стакан қайнаған су құйып,оны 10 минут тұндырып,бұдан күніне 3-4 ас қасықтан ішу арқылы несеп қапшығының қабынуында, суық тиіп қабынғанда, сарпта емдеуге болады.

Шөбінен алынған жас сөлін теміреткі мен қышыманы емдеуге пайдаланады. Болгар халық медицинасында тікенді шағыртікеннің экстрактысын ағзаның тонусын көтеруші ретінде пайдалануды ұсынады. Бұл экстракт аз дозада орталық нерв жүйесін қоздырады, ал жоғары дозада керісінше тежейді.

Өсімдіктің жапырақтарынан алынған жас сөлімен фурункулезді,ал гүл себеттерімен денеге бөрітіп шыққанда және тері инфекциясының қайталануында пайдаланады.

Төменде беріліп отырған рецепт кеңінен таралған және әсері де пайдалы. Тікенді шағыртікеннің 3 гүл себетіне 400 мл қайнаған су құйып, бірнеше сағат тұндырамыз да, оны ыстық күйінде сүзгіден өткізіп алып, күніне 4 рет кофе ішетін ыдыспен ішу керек.

Ал Стояновтың (1973 ж.) рецепті бойынша: өсімдіктің жер үсті бөліктерінен ұсақталған шикізатының 2 ас қасығын алып, оған 500 мл су құйып, оны отқа қойып, 10 мин. қайнатады, суытып болған соң оны сүзгіден өткізіп алып, алынған тұнбаны (тәулік ішіндегі дозасы) күні бойы ішеді. Тұнбаның суық тигенде қабынуға қарсы, несеп қапшығының қабынуында, сарпта пайдасы зор.

Жоғары келтірілген мысалдарды сараптай келіп біздер тікенді шағыртікеннің жер үсті бөліктерінен (шөбі, жапырақтары, гүлдері) алынған түрлі дәрілік формалардың әлем елдерінің халық медицинасында кеңінен қолдануына қарай бұл өсімдіктің халық медицинасынан ғылыми медицинаға енгізіліп отырғандар қатарына жатқызуға болады. Демек, осыдан келіп Астерлер тұқымдасына, соның ішінде тікенді шағыртікеннің медицинада қолданылуын ғылыми тұрғыдан негіздеу мақсатында оны егжей-тегжейлі түрде оқып зерттеу міндеті туып отыр.

Әдеби мәліметтерден анықтағанымыздай түйетікен туысының өсімдіктері дәрілік зат ретінде көптеген елдердің халық медицинасында кеңінен қолданылады, әсіресе оның Carduus nutans L.- иілген түйетікен деген түрі жиі қолданылады.

Carduus crispus L. халық медицинасында дәрілік өсімдік ретінде кеңінен қолданылатыны туралы кейбір мәліметтерде келтірілген, онда өсімдіктің тамырынан алынған қайнатпасын Удмуртияның халық емшілері тыныштандырғыш қасиетін балалар конвульсиясында, орталық нерв жүйесінің нашарлауында, қорыққанда,эпилепсияда, ұйқы бұзылғанда, тырысуда, тері ауруларында (псориазда,экземада) қолдануға кеңес береді. Өсімдіктің препараттары ішуге және сыртқа қолданылады.

Тамырынан алынған қайнатпаны түйетікеннің гүл себеттері мен жапырағынан алынған тұнбасымен бірге қолдана беруге болады.         Шағыртікеннің гүл шоғырынан алынған тұнбаның ағзаның сыртқы ортаның кейбір қолайсыз факторына (тұрақтылығын) төзімділігін жоғарылататынын эксперименттер дәлелдеп берді.

Орыс халық медицинасында шөбінің қайнатпасын қан тоқтататын ретінде, нервтік қозуларда, гонореяда, ал гүл шоғырының және жапырақтарының қайнатпасын мысқыл ауруында қолданады. Батыс пен Шығыстың көптеген елдерінің халық медицинасында тамырларының қайнатпасын неврозда, ұйқысыздықта, эпилепсияда қолданады. Беларуссияның халық медицинасында және де нанай халық медицинасында қорыққан балаларға құрғақ шөбінің түтінін темекі ретінде тартқызады немесе шөбінің ваннасына нервісі шаршаған балаларды шомылдырады. Өсімдіктің жоғары жағынан алынатын қайнатпаны конвульсия кезінде балаларға береді. Демікпе кезінде шағыртікеннің кептірілген, ұсақталған жапырақтарынан темекі тарту не жапырақтарын бықсыған көмірге салып, оның түтінін иіскеуді ұсынады. Қытай медицинасында гүл шоғырын суықтағанда, жөтелде және сарыпта пайдаланады. Тибет және Забайкал халық медицинасында гүл шоғыры немесе тамырларының препараттарын гастроэнтеритте, іш өткенде, суыққа қарсы, бронхитте, өкпе қабынуында және де құсуға қарсы тағайындайды. Жапырақтарынан алынған жас сөлін іріңді жаралар мен созылмалы жаралардың тез жазылып кетуі үшін жуады.Осы мақсатта жараға оның жас жапырақтарынан ұсақтап ботқа жасап оны жараға жағып тастауды ұсынады.     

Сонымен,Түйетікен туысының өсімдіктері,яғни оның көп таралған түрлері: бұйра және иілген түйетікендердің медицинада белгілі бір қолдану аймағы бар деп айтуға болады. Әдеби мәліметтерден түйетікеннің кең тарлған түрлеріне шет ел ғалымдары үлкен көңіл аударатынын білуге болады.     

Мысалға алсақ, Carduus Benedictus өсімдігінен алынған дәрі-дәрмектер туралы мәліметтер Ұлыбритания патенттерінде берілген.
Сонымен, әдеби мәліметтерді сараптау біз зерттеп отырған өсімдік туралы мәліметтердің көп еместігін көрсетеді, бірақ жалпы шолу жасай келе Астерлер тұқымдасының түйетікен туысы дәрілік өсімдіктерінің халық медицинасынан ғылыми медицинаға ауысу тенденциясының мүмкіндігінің бар екендігін көрсетеді.

1.7 Дәрілік өсімдік шикізаттарын алдын ала өңдеу және дайындау

Өсімдіктің жер бетіндегі бөлдіктерін қауыздану кезеңінде жинайды. Бұл кезге дейін өсімдіктің жер үсті бөліктері едәуір өсіп ондағы әсер етуші заттардың мөлшері де көбейеді. Шикізат ретінде өсімдіктің жоғарғы жапырақтарының ұшын, бүйір сабақтарын (ұзындығы 30-40 см) және жапырақтарын жинайды. Оларды қолмен жинайды немесе пышақпен не орақпен кесіп алады. Жиналған шөпті ашық ыдыстарға (жәшіктер мен себеттерге) салып кептіру орнына жеткізеді.
1.8 Қорғау шаралары мен тиімді пайдалану

Шикізатты жинау кезінде оны тамырымен жұлып жинауға болмайды, себебі жер асты бүршіктеріне зақым келуі мүмкін. Өсімдіктің кейбір өркендерін көбею үшін тұқымдыққа қалдырады. Бір егістіктен жылды өнім алуға болмайды. Өсімдіктің жиналған шөбін брезентке жұқалап жайып кептіреді. Кептірудің алғашқы кезеңінде шикізатты жиі аударыстырып тұрады. Кептіргіштерде кептіру кезінде 35-40°С жылуда қыздырады. Жапырақтары сабағынан тез кебеді, сондықтан кептіруді сабақтары майысқақ емес, сынғыш болғанға дейін жалғастырады. Өсімдіктің әрбір жиналған 100 кг-нан 18 кг жеңіл шикізат алынады. Тікенді шағыртікеннің дайын шикізатты бүтін күйінде 2-3 гүл себеттерінен және сабақтардан тұрады. Гүл орамдары піспеген гүл себеттерінің ішінде көк жапырақшалардан тұрады, жапырақтарының шеттері кірпікті, жоғары ұшы үшкір, түсі сарғыш болып келген. Гүл тәжі күлгін не алқызыл түсті. Тұқымдары сұр-қоңырқай, сарғыш түктері бар. Сабақтары торлана түктелген немесе жалаңаш болып жоғары қарай қанаттанып орналасқан, қанаттары кең үшбұрыштанып және ірі қатты сары тікенмен біткен. Жапырақтары әртүрлі, төменгілері ұзын кең жұмыртқа тәрізденіп сағағына қарай жіңішкеріп барып біткен, ортаңғылары мен жоғарғылары жұмыртқа тәрізді. Барлық жапырақтары қауырсынды салалы шеттері тісті, тістері өткір тікенге ауысқан, жапырақ тақталары екі жағынан да торлана түктелген, иіссіз, ащы дәмді.

     1.9 Сақталуы
     Дәрілік өсімдік шикізаты құрғақ, таза, жақсы желдетілген, қамба зиянкестерінен тазартылған жарық түспейтін бөлмелерде сақталуы керек. Қоймаларда шикізаттар жер бетінен 15 см биіктікте орналасқан сөрелерде сақталуы керек. Шикізаттарда қоймада жыл сайын аударыстырып отырады. Қойма бөлмелері әр уақыт дезинфекцияланып отыруы керек. Дәріханаларда жәшіктерде, ыдыстарда сақталуы дұрыс. Тікенді шағыртікен шөбін қышқылдармен, сілтілер мен аммиакпен бірге сақтауға болмайды.

Шикізаттың сақталу мерзімі 2 жыл. Тікенді шағыртікен шөбін қабынуға және өт ауруларына қарсы қолданады.
Демек, жоғарыда айтылғандардың бәрін қорыта келе Астерлер тұқымдасына жататын осы туыстың өсімдіктерін ары қарай жете зерттеу яғни тікенді шағыртікенді ресми медицина қолдануды ғылыми түрде негіздеу мақсатында оны терең оқып зерттеу қажеттілігі туралы заңдылықтар туындап отыр.

